
   Çывăх тус

   Нестор Янкас | Сăвă

   Акăш пек тееç сана:

Акăш сарă кĕркунне

Ăсанать кăнтăр енне.

Çывăх эсĕ яланах, —

Танлаштармăп нимĕнпе,

Улăштармăп нимĕнпе

Эп сана!



Тополь пек тееç сана:

Тăкăнаççĕ вĕл вĕçсе,

Çулçисем ун кĕр çитсен.

Эс кĕрнеклĕ яланах, —

Танлаштармăп нимĕнпе,

Улăштармăп нимĕнпе

Эп сана!



Уйăх пек тееç сана:

Çухатать-çке ир енне

Уйăх сивĕ çутине.

Эс типтерлĕ яланах, —

Танлаштармăп нимĕнпе,

Улăштармăп нимĕнпе

Эп сана!



Кайăк пек тееç сана:

Юрламасть-çке кĕр енне

Кайăк капăр юррине.

Эс хаваслă яланах, —

Танлаштармăп нимĕнпе,

Улăштармăп нимĕнпе

Эп сана!

  